
ꞌInkꞌez Adam duꞌat Eve be yoozi, 
khunane tsꞌiyawh buloo ꞌet huwa.



ꞌEt tlꞌughus ꞌi lhelhdoh didoh-i 
Moodihti Yakꞌusda (Yahweh 
Elohim) ꞌuyinla-i unli ꞌinkꞌez
tsꞌeke ꞌulhni, “Duchun yun kꞌut
whuduchun ꞌaw tsꞌiyawh
lhuzoohꞌal, ni eh?”



ꞌEt tsꞌeke nyoon
tlꞌughus ꞌuyulhni, 
“Nyoo duchun maiꞌ
ha nuyeh-i, ꞌi tsꞌooꞌalh
hubaꞌ hoontꞌoh, ꞌet hoontsꞌi ha nuyeh
kꞌet whuduchun whuniz nadanꞌa-i, ꞌi 
Yakꞌusda (Elohim) ꞌutni, ‘Nyoo duchun
maiꞌ ꞌaw lhuzoohꞌal, 
kꞌus ootꞌa oohnalh
junih, khun si
daoohtsah,’” ni.



ꞌEt ndi tlꞌughus, 
tsꞌeke ꞌen ꞌuyulhni, 
“ꞌAlhaꞌ ꞌaw 
daoontsah aitꞌoh. 
Yakꞌusda (Elohim) tꞌeooninzun
ndet dzin uhꞌalh-un, hoohꞌen
tihleh ꞌinkꞌez Yakꞌusda
(Elohim) bundutilhꞌelh, 
hoonzoo-un ꞌinkꞌez
hoontsiꞌ-un cha 
tꞌewhuntahzin.”



ꞌEt tsꞌeke duchun tsꞌuꞌalh huba
unzoo, nulꞌen huba cha unzoo, 
duchun tsꞌuwhunih netilhtselh huba
ookaꞌ whuninzun, oomaiꞌ yilhchoot
ꞌinkꞌez yanꞌal, duki cha yuloh
yutlꞌa nanꞌai ꞌinkꞌez
ꞌen cha yanꞌal. 



ꞌEt nahultꞌoh duna be huhonꞌen
suliꞌ, ꞌinkꞌez nahultꞌoh ꞌustꞌet
ꞌuhintꞌoh tꞌehonanzin, mai “fig” 
huyulhni ꞌi ootꞌan lhunaꞌ
hidunilhkaꞌ ꞌi be be kꞌeꞌ
uzdla ꞌuhududulhtsi.



ꞌEt Moodihti
Yakꞌusda (Yahweh Elohim) Adam ha 
hizya ꞌinkꞌez ꞌuyulhni, “Ntsꞌe ꞌintꞌoh”.
ꞌEt ꞌutni, “Ha nuyeh kꞌez nyudastsꞌo ꞌinkꞌez
whenuzjut, ꞌustꞌet ꞌustꞌoh ꞌet huwa untizꞌi.”



ꞌInkꞌez ꞌuyulhni, “Mbe ꞌunyulhni
ꞌustꞌet ꞌintꞌoh, duchun oomaiꞌ
uhꞌalh junih nohdusni-i eh uhꞌal?”



ꞌEt dune ꞌutni, “Tsꞌeke sgha nilhtꞌi-un duchun
oomaiꞌ sgha ininꞌai ꞌinkꞌez ꞌi usꞌal.”
ꞌInkꞌez Moodihti Yakꞌusda
(Yahweh Elohim) tsꞌeke ꞌulhni, 
“Dahoontꞌoh-un dainja?” 
ꞌInkꞌez tsꞌeke ꞌutni, 
“Tlꞌughus nasunanꞌa
ꞌinkꞌez usꞌal.”



ꞌEt huwa Moodihti Yakꞌusda
(Yahweh Elohim) njan ha nuyeh
kꞌet, Eden, ꞌet tenabunilhꞌaꞌ, 
ꞌinkꞌez njan yun whutꞌas tileh
ꞌi ootsꞌu ha itsꞌalhti
ꞌet, ootꞌeꞌ ha. 



ꞌEt dune teininyoot ꞌinkꞌez Eden 
ndaz tsꞌe ꞌet lizasne, Cherubne
hubulhni, ꞌet nebunilhti, ꞌinkꞌez
saluzti kwun dunukw dotꞌen
lhelhtsꞌun nadighus-i 
duchun oogha
tsꞌukhuna-i
yugholeꞌ ha. 



ꞌEt Adam duꞌat Eve, tꞌeinanzin ꞌinkꞌez ooꞌat
ulchan ꞌinkꞌez Cain ꞌen yulhtsi ꞌinkꞌez ꞌutni, 
“Moodihti (Yahweh) tsꞌun dune sgha ninzut.” 
ꞌEt doo cha Eve ꞌulhtsi, ꞌandit ꞌet 
bulhutsin Abel ꞌen ꞌusbai ghunli unli, 

ꞌet Cain ꞌen yun
ghana-un suliꞌ.”



ꞌEt whudizulh whutoh Cain yun whumaiꞌ, Moodihti
(Yahweh) gha italelh ha yughi ninla. Abel cha ꞌusbai
ꞌudechoo whuzdli-i nilhkꞌa whe whuz
wheyanla ꞌinkꞌez Moodihti (Yahweh) 
Abel yudilhtiꞌ ꞌinkꞌez yuba soo ꞌuja. 



ꞌEt hoontsꞌi Cain yuba whusayanla-i 
ooba lheꞌyizooꞌ ꞌinkꞌez Cain tube 
hunilchꞌe ꞌinkꞌez oonin tsꞌe
ꞌutsꞌun unꞌa ꞌuja.



ꞌEt Cain dudulhutsin Abel yulh yailhduk, ꞌet ꞌuhooja
nus tlꞌo kꞌut ꞌuhintꞌoh whe, Cain dudulhutsin Abel 
yuchꞌaz nedinja ꞌinkꞌez yuzilhghi.



ꞌEt whe Moodihti (Yahweh) Cain ꞌuyulhni, 
“Nyulhutsin Abel daja?” Cain ꞌutni, “Tꞌeoonuzuszun, 
si eh sulhutsin ghusli?” ꞌEt Cain Moodihti (Yahweh) 
chꞌa suya ꞌinkꞌez yun kꞌut Nod 
huwhutni-un ꞌet nenina, haꞌ
nuyeh kꞌet Eden ꞌon daz tsꞌe.



Adam doo cha duꞌat tꞌenanzin whe ooyaz
dune suliꞌ, ꞌen Seth yulhni. Eve ꞌutni, 
“Yakꞌusda (Elohim) ꞌuyeꞌ sgha nilhti, ꞌen 
Abel yukꞌe naidalhti, Cain yuzilhghi-un.” 



Seth ooyeꞌ suliꞌ hukwꞌelhꞌaz, Adam 
lhkꞌu dit whunizyat whunizyai (800) 
be yus kꞌut hukwꞌelhꞌaz ꞌinkꞌez
ooyeꞌke, ootseꞌke cha whuzdli. 



Adam khunaꞌ ꞌuwhuldzoh hanaꞌ-un 
ꞌilho hooloh whunizyat whunizyai ꞌon 
ꞌat tat whunizyat (930) yus kꞌut
khunaꞌ ꞌet dazsai.



ꞌEt Moodihti (Yahweh) bunilhꞌen ndi yun
kꞌut dune huye untsiꞌ tube ncha suliꞌ. 

Tsꞌiyawh ꞌahoolhyiz wheni ndune
bubeni untsiꞌ, ꞌet whunilhꞌen. 



ꞌEt Moodihti (Yahweh) ꞌutni, “Mbene la 
dune ndi yun kꞌut wheni ꞌubuslane, soo

tsꞌiyawh gak hubutiselh. Ndi dune 
ꞌinkꞌez khuna-i, yun kꞌut nulhꞌas-i
ꞌinkꞌez ndo dutꞌai nudilh-i cha, 
ꞌi tsꞌiyawh. ꞌEt tube 
huwu sdzi unduda 

ꞌubusdla 
ꞌet huwa.” 



ꞌEt hoontsꞌi Nowe ꞌen Moodihti (Yahweh) 
oonalh ndi ye netsꞌun unzoo-i ꞌet nahoonꞌai.
Nowe tane ooyeꞌke suliꞌ: Shem, Ham, 

ꞌinkꞌez Japheth.



Yakꞌusda ndi yun kꞌut dunene
bukꞌentsiꞌ kꞌet ꞌaw ꞌilhoghun duYeꞌ ꞌen 

bugha ínilhti. Mbene la ꞌen ghun
ooba ꞌalhaꞌ yintꞌohne ꞌaw 
dalhótisa, ꞌilhiz wheni

hukhutinalh.



Rome Whutꞌenne 3:23 ꞌEt wheni tsꞌiyawh lubeshi
ꞌutsꞌalhꞌen. ꞌEt huwa Yakꞌusda ye diztiꞌ-i ꞌet 

ndutsꞌóotꞌeꞌ aitꞌoh. 

Rome Whutꞌenne 6:23 Lubeshi ꞌutsꞌalhꞌen-un, 
ꞌi kꞌelha daztitsah. ꞌEt hoontsꞌi neMoodihti Sizi Gri, 

ꞌen gha Yakꞌusda ꞌilhiz be tsꞌukhutinalh-un, 
ꞌet ꞌantsꞌi negha óoninꞌaih.

Hebrew Kꞌuyalhdukne 9:27 ꞌInkꞌez dune ꞌilhoh za
dahútitsah, whuz unꞌa ꞌuhóolya, dahúzsai hukwꞌelhꞌaz

ꞌet de buba nahutideh. 

Ephesus Whutꞌenne 2:8,9 Ye unzoo-i, ꞌi be be neba
ꞌalha ꞌuhoontꞌoh-i gha uzdujih ꞌet huwa. ꞌAw 

whenichꞌoh negha iloh whe uzdujih. Yakꞌusda ꞌen negha
óoninꞌai. ꞌAw ꞌutꞌen unzoo-i, ꞌi gha iloh uzdujih. 

Doo ka la whulohne wheꞌ hududóltiꞌ. 



Rome Whutꞌenne 10:9,10 ꞌEt ꞌuyoonne Sizi Gri ꞌen 
sMoodihti unli, budíni de, ꞌinkꞌez ndzi yo whe mba ꞌalha
ꞌuhoontꞌoh Yakꞌusda Sizi Gri dazsai whe dunaidilhtih, 
ꞌet de dutanjih wheꞌ hoontꞌoh. ꞌEt ndzi yo whe mba
ꞌalha ꞌuhoontꞌoh de, Yakꞌusda nalh tsꞌihꞌun unꞌa

ꞌintꞌoh. ꞌEt ꞌuyoonne dune budíni de, 
ꞌet de dínjih whe ꞌintꞌoh. 

John 3:16,17 Yakꞌusda ndi yun kꞌut dunene bukꞌentsiꞌ
kꞌet ꞌaw ꞌilhoghun duYeꞌ ꞌen bugha ínilhti. Mbene la 
ꞌen ghun ooba ꞌalhaꞌ yintꞌohne ꞌaw dalhótisa, ꞌilhiz 
wheni hukhutinalh. ꞌAw dune ba nahutiyeh wheni íloh 

Yakꞌusda duYeꞌ ndi yun kꞌuz yutilhꞌaꞌ. ꞌEn gha ndi yun 
kꞌut whutꞌenne tsꞌiyawh hudoojih, ꞌet wheni 

ndi yun kꞌuz yutilhꞌaꞌ. 



1 John 5:11-13 Ndi oonalh ꞌóohooja-i, ꞌi Yakꞌusda
ꞌilhiz tsꞌukhutinalh-un negha óoninꞌai. Ndi ꞌilhiz be 

tsꞌúkhuna-i, ꞌi ooYeꞌ bulh ꞌúntꞌoh.  Mbe ooYeꞌ
ꞌutꞌi-un ꞌilhiz be tsꞌukhuna-i ꞌutꞌi whe ꞌuntꞌoh. Mbe

la Yakꞌusda ooYeꞌ lhitꞌih-un, ꞌen ꞌaw ꞌilhiz be 
tsꞌukhuna-i lhitꞌih whe ꞌuntꞌoh. Mbene Yakꞌusda

ooYeꞌ booziꞌ ooba ꞌalhaꞌ yintꞌohne ndowhi nohtsꞌó
kꞌesguz. ꞌEt whe la ꞌilhiz khutihnalh-un whahtꞌi

tꞌeoonóhzin, ꞌinkꞌez Yakꞌusda ooYeꞌ booziꞌ nohba
ꞌalhaꞌ ootꞌeꞌ za oohtꞌeꞌ.

